
VENCHUR KAPITALINING IQTISODIY 
AHAMIYATI

Zaynutdinova Umida Jalolovna 
Toshkent davlat iqtisodiyot universiteti

“Iqtisodiyot nazariyasi” kafedrasi dosenti

Annotatsiya: Ushbu maqolada venchur kapitalining iqtisodiy mohiyati va uning innovasion rivojlanishdagi o‘rni tahlil 
qilingan. Tadqiqotda venchur kapitalining yuqori riskli loyihalarni moliyalashtirishdagi ahamiyati, startaplarni qo‘llab-
quvvatlashdagi roli hamda milliy iqtisodiyotning raqobatbardoshligini oshirishdagi ta’siri yoritilgan. Xalqaro tajriba va milliy 
sharoitlar qiyosiy tahlil qilinib, samarali qo‘llash yo‘llari ko‘rsatib o‘tilgan.

Kalit soʻzlar: venchur kapitali, innovasiya, startap, riskli investitsiya, iqtisodiy rivojlanish.
Abstract: This article analyzes the economic essence of venture capital and its role in innovative development. It examines 
the importance of venture capital in financing high-risk projects, supporting startups, and enhancing the competitiveness of 
the national economy. A comparative analysis of international experience and national conditions is provided, highlighting 
possible ways of effective application of venture capital.

Key words: venture capital, innovation, startup, risky investment, economic development.
Аннотация: В статье рассматривается экономическая сущность венчурного капитала и его роль в инновационном 
развитии. Проанализировано значение венчурного капитала в финансировании высокорискованных проектов, 
поддержке стартапов и повышении конкурентоспособности национальной экономики. Представлен сравнительный 
анализ международного опыта и национальных условий, определены направления эффективного применения 
венчурного капитала.

Ключевые слова: венчурный капитал, инновация, стартап, рискованные инвестиции, экономическое развитие.

K I R I S H
Venchur kapitali o‘ziga xos iqtisodiy kategoriya sifatida yuqori o‘sish potensialiga ega bo‘lib, yosh va 

tez o‘suvchi kompaniyalarning yuqori riskli innovasion loyihalarini uzoq muddatli moliyalashtirish jarayonida 
yuzaga keladigan iqtisodiy munosabatlarni ifodalaydi. Ushbu kapital turi iqtisodiyotda yangi texnologiyalarni 
ishlab chiqish, startaplarni rivojlantirish va innovatsion ekotizimni shakllantirishda muhim rol o‘ynaydi. Venchur 
kapitali nafaqat moliyaviy resurslarni taqdim etadi, balki boshqaruv tajribasi, marketing yondashuvlari va 
strategik hamkorlik kabi intellektual va tashkiliy qo‘llab-quvvatlash vositalarini ham kiritadi.

Rivojlangan mamlakatlar tajribasi shuni ko‘rsatadiki, venchur kapitali yuqori texnologiyali tarmoqlar — 
axborot texnologiyalari, biotexnologiya, yashil energetika kabi sohalarda innovatsiyalarni jadal rivojlantirish 
uchun zarur bo‘lgan asosiy moliyaviy mexanizmdir. Shu jihatdan u iqtisodiyotning modernizatsiya va 
diversifikatsiyasiga xizmat qiladi hamda yangi ish o‘rinlari yaratish, raqobatbardoshlikni oshirish va xalqaro 
bozorlar bilan integratsiyani kuchaytirishga yordam beradi. Venchur kapitalining iqtisodiy ahamiyatini o‘rganish, 
uni milliy sharoitlarda samarali qo‘llash mexanizmlarini ishlab chiqish bugungi globallashuv va raqamli 
transformatsiya davrida dolzarb ilmiy vazifalardan biri hisoblanadi.

M A V Z U G A  O I D  A D A B I Y O T L A R  S H A R H I
Venchur kapitali konsepsiyasining asoschilari amerikalik iqtisodchilar C. Prauz, J. U. Fenn, N. Lyang va P. 

Jonsonlar hisoblanadi. Ular venchur kapitalini kichik innovasion korxonalarning aksionerlik kapitaliga ularning 
yaratilish va mahsulot ishlab chiqish bosqichlarida kiritiladigan mablag‘ sifatida qaraydilar.

Shuningdek, ular venchurli investitsiyalash jarayonini yuqori o‘sish salohiyatiga ega bo‘lgan kichik 
innovasion kompaniyalarning aksionerlik kapitalini investitsiyalash, maslahat yordami ko‘rsatish va ma’lum 
ma’noda qarorlar qabul qilish jarayoniga jalb etish shaklida ta’riflaganlar. Ko‘pincha iqtisodchilar moliyaviy 
mablag‘ kiritish bilan bir qatorda innovasion kapitalning dolzarbligini ta’kidlaydilar.

C. Koptum, G. Stivenson, J. Timmons, U. Baygrev va boshqa bir qator olimlar esa iqtisodiyotning innovasion 
rivojlanishida yuqori risk darajasi bilan bog‘liq bo‘lgan venchur kapitali qo‘yilmalarini baholashning empirik tahlilini 

amalga oshirishgan. K. Richardson va X. U. Dyorig venchur kapitalini ko‘p hollarda an’anaviy moliyalashtirish 
manbalari — kreditlar, lizing, davlat tomonidan qo‘llab-quvvatlash va boshqalarni jalb etish imkoniyati bo‘lmagan 
yosh kompaniyalarni xatarli moliyalashtirish turi sifatidagi talqinlari bilan mashhur bo‘lishgan.

T A D Q I Q O T  M E T O D O L O G I YA S I
Tadqiqot metodologiyasi sifatida mavzuga oid ma’lumotlar ilmiy maqolalar, monografiyalar, xalqaro 

tashkilotlar hisobotlari va milliy qonunchilik hujjatlaridan to‘plandi. Olingan ma’lumotlar qiyosiy tahlil, statistik 
ko‘rsatkichlarni solishtirish va mantiqiy xulosalar chiqarish usullari orqali qayta ishlanib, venchur kapitalining 
iqtisodiy ahamiyatini aniqlash hamda milliy sharoitlarda samarali qo‘llash imkoniyatlari tahlil qilindi.

T A H L I L  V A  N A T I J A L A R
Zamonaviy adabiyotda venchur kapitali tushunchasiga bir xil ma’noli yondashuv mavjud emas. Iqtisodiy 

voqelikdagi o‘zgarishlar bilan bir qatorda venchur kapitalining mohiyati va xususiyatlari to‘g‘risidagi g‘oyalar 
ham o‘zgarib bormoqda. Shu sababli venchur kapitalining mohiyatini talqin qilishda olimlar va iqtisodchilarning 
hozirgi yondashuvlarini ko‘rib chiqish maqsadga muvofiqdir. Bizning fikrimizcha, venchur kapitali — bu yuqori 
risk darajasiga ega iqtisodiyotda innovasion jarayonlarni jadallashtiruvchi, tez o‘sish sur’atiga ega kichik yuqori 
texnologiyali kompaniyalarga yo‘naltirilgan kapitaldir.

Venchur kapitalini moliyaviy va intellektual kapitalning birlashishi sifatida qarash mumkin. Yangi 
kompaniyaning muvaffaqiyatli rivojlanishi investorning o‘z mablag‘larini o‘z vaqtida taqdim etishi bilangina 
chegaralanib qolmaydi, balki bir vaqtning o‘zida kompaniya taraqqiyotiga hissa qo‘shuvchi yangi aloqalar, 
hamkorlar va sotish bozorlarining paydo bo‘lishiga xizmat qiladi. Investor o‘z bilim, malaka va qobiliyatini ham 
kiritishi zarur bo‘ladi.

Venchur kapitali fiktiv kapital shaklida ham namoyon bo‘lishi mumkin, ya’ni iqtisodiyotda real pul oqimini 
bosuvchi har xil turdagi, birinchi navbatda qimmatli qog‘ozlar (odatda aksiyalar) shaklida muomalada bo‘ladi. 
Ko‘plab iqtisodchilar venchur kapitalining risklilik xususiyatini alohida ta’kidlaydilar. Venchur kapitali, avvalo, 
investision risk bilan bog‘liq bo‘lib, ya’ni investision faoliyatni amalga oshirish jarayonida moliyaviy yo‘qotishlar 
yuzaga kelishi ehtimoli mavjud. Venchur kapitalistlari riskni minimallashtirish maqsadida o‘z mablag‘larini 
bir nechta loyihalar o‘rtasida taqsimlash orqali diversifikatsiya tamoyilidan foydalanadilar. Risk darajasini 
kamaytirishga bir nechta investorlar bitta loyihani qo‘llab-quvvatlaydigan sindikatlangan yondashuv ham 
yordam beradi.

Umuman olganda, venchur kapitalining umumiy xususiyatlari va funksiyalarini quyidagicha ajratib ko‘rsatish 
mumkin (1-rasm).

 
1-rasm. Venchur kapitalning funksiyalari va o‘ziga xos xususiyatlari

Venchur kapitalining uzoq muddatlilik xususiyatining mohiyati shundaki, yuqori texnologiyali korxonalarga 
mablag‘ kiritayotgan venchur kapitalistlari 5–7 yil davomida o‘z kapitalini taxminan 5–10 barobar ko‘paytirishni 
rejalashtiradilar. Ko‘pincha shu davr mobaynida kiritilgan kapital likvidsiz yoki “muzlatilgan” holda bo‘ladi, 
foydaning real miqdori esa faqat investitsiya qilingan korxonadan “chiqish” jarayoni amalga oshgandan keyingina 
aniq bo‘ladi. Shunday qilib, venchur kapitalini kichik yuqori texnologiyali kompaniyalarga kiritish boshqa 
loyihalarga investitsiya kiritish bilan solishtirganda, ancha yuqori daromad olishga intilish bilan asoslanadi.

Venchur investor rentabellik stavkasini yiliga kamida 25–30 foiz darajasida qabul qilishga tayyor bo‘ladi va 
uni risk uchun to‘lov deb qaraydi. Venchur kapitalining ijtimoiy funksiyasi esa bir nechta yo‘nalishda namoyon 
bo‘ladi.

Ijtimoiy funksiyaning namoyon bo‘lish shakllari venchur kapitalining faqat moliyaviy mexanizm sifatidagi 
emas, balki kengroq ijtimoiy-iqtisodiy institut sifatidagi rolini ham ochib beradi.

Birinchidan, venchur kapitali yangi raqobatbardosh ish o‘rinlarini yaratishga xizmat qiluvchi yuqori 
texnologiyali korxonalar rivojlanishiga yordam beradi. Bu nafaqat bandlik darajasini oshiradi, balki mehnat 
bozorida malakali mutaxassislar shakllanishiga, ularning bilim va ko‘nikmalarini yangilab borishiga ham imkon 
yaratadi.

Ikkinchidan, innovasion texnologiyalar tovar va xizmatlar sifatining oshishiga yoki ilgari mavjud bo‘lmagan 
mahsulotlarning paydo bo‘lishiga olib keladi. Masalan, ilgari bozorga chiqmagan yangi dori vositalarini ishlab 
chiqish, yashil energiya texnologiyalarini joriy etish yoki raqamli xizmatlarni kengaytirish orqali jamiyat ehtiyojlari 
yanada samarali qondiriladi.

Yuqoridagi funksiyalar esa o‘z navbatida, aholining talabini to‘laroq qondirish, iste’molchilar tanlovini 
optimallashtirish va iqtisodiy rivojlanishga ijobiy ta’sir ko‘rsatish imkonini beradi. Natijada, venchur kapitali 
ijtimoiy farovonlikni oshirish, innovasion madaniyatni shakllantirish va uzoq muddatli barqaror taraqqiyotning 
mustahkam poydevorini yaratishda muhim omilga aylanadi.

X U L O S A  V A  T A K L I F L A R
Shunday qilib, venchur kapitali tushunchasi va uning iqtisodiy mohiyatini o‘rganib, quyidagi xulosaga 

kelishimiz mumkin: venchur kapitali innovasion yo‘ldagi rivojlanishda asosiy rol o‘ynaydi. U nafaqat yangi 
mahsulot va texnologiyalarni moliyalashtirishga xizmat qiladi, balki tadbirkorlik tashabbuslarini qo‘llab-
quvvatlash, yuqori riskli loyihalarga strategik hamkorlikni jalb etish va innovatsion ekotizimni shakllantirishda 
ham muhim o‘rin egallaydi.

Demak, yuqoridagi fikrlardan kelib chiqib aytish mumkinki, innovasiya yangilikni amaliyotda qo‘llashni 
anglatadi. Yangi mahsulot yoki texnologiya yaratilganda, venchur kapitali yordamida bunday riskli loyihalarni 
tijoratlashtirish jarayoni jadallashadi. Bu jarayon esa iqtisodiy o‘sishni tezlashtirish, bozor raqobatini kuchaytirish 
va xalqaro integratsiyaga yo‘l ochish orqali milliy iqtisodiyotning barqaror rivojlanishiga hissa qo‘shadi.

